
Da l’Ararat al Jordan
Quitads d’Obama en Tirchia

DA GUIU SOBIELA-CAANITZ

■ Er en Svizra avainsa observà cun at-
tenziun il viadi da president Barack
Hussein Obama en l’Europa. Quai ans
ha manà ina surpraisa: In purtret dera-
sà da Washington represchentava in
raschieni tranter il president e cuss.
fed. Micheline Calmy-Rey, cun dus
collegas da nossa ministra da l’exte-
riur, Eduard Nalbandian (Armenia) ed
Ali Babacan (Tirchia). Il magazin inter-
naziunal «The Economist» (Londra)
punctuescha en ses numer dals 11
d’avrigl 2009: «Ins quinta cun ina cun-
vegna imminenta da la Tirchia e l’Arme-
nia, suenter mais da discussiuns promo-
vidas da la Svizra a Berna» (p. 28). L’Ar-
menia (3 milliuns olmas) interessa ils
Stadis unids pervi da sias bunas relaziuns
cun l’Iran e cunzunt da sia posiziun da-
manaivel d’exportaders da petroli. Ma la
reconciliaziun tranter il pitschen stadi al
pe da l’Ararat (per armen Masis, per tirc
Büyük Agri Dagi, 5137 m) e ses grond
vischin, allià da Washington dapi buna-
main in mez tschientaner, n’è tuttina
betg il quità principal d’Obama en quel-
la part dal mund. Conciliar ils dus pajais
n’è betg simpel, ma anc pli grev èsi da
stgaffir la pasch en l’anteriura provinza
osmana da Palestina, tranter il Jordan ed
il Mar mediterran. Ina tala pasch pre-
metta la fundaziun d’in stadi arab da
strusch 4 milliuns olmas en lezza regiun;
quai ha declerà Obama en Tirchia. En
quest connex para imminenta ina con-
fruntaziun tranter el e Binjamin Netan-
jahu, il nov primminister da l’Israel (7
milliuns olmas). Co statti oz cun ils dus
conflicts?

Emoziuns da duas varts
En ses discurs davant il parlament tirc ha
Obama fatg allusiun als «terrible events
of 1915». Lura, tenor «The Economist»,
ha’l punctuà: «The best way forward for
the Turkish and Armenian people is a
process that works through the past in a
way that is honest, open and construc-
tive» («La meglra via ch’il pievel tirc ed il
pievel armen san ir per avanzar è quella
che maina a sa lavurar tras il passà a mo-
da sincera, averta e constructiva»). Quai
leva cuntanscher Hrant Dink (1954–
2007), figl da survivents dal genocid,
cun sia gasetta emnila bilingua «Agos»

(Istanbul); perquai è’l vegnì mazzà d’in
giuven Tirc fanatisà. Calmy-Rey ha com-
mentà curtamain sia atgna mediaziun
menziunond las «emoziuns» evocadas
dals raschienis tranter l’Armenia e la Tir-
chia. Quai vala tant pli, gist avant las
commemoraziuns armenas dals 24
d’avrigl 1915, cur ch’in entir pievel fa en-
dament il principi dal genocid: «Mintga
primavaira, en las chapitalas las pli varia-
das, sa splega il medem scenari: La dia-
spora armena, pussanta en ravugls d’ar-
tists e d’intellectuals, rinforza ses
squitsch sin ils politichers da ses stadis
per ch’i renconuschian ils 24 d’avrigl sco
di dal genocid. E la Tirchia, per impedir
quai, dovra ses pais politic e militar sma-
natschond las regenzas che fissan prontas
da renconuscher [il genocid] (...). L’in-
tellectual tirc Orhan Kemal Çengiz du-
monda (…): Quant ditg sto la Tirchia
anc viver cun in’amnesia totala areguard
tscherts chapitels da sia istorgia? (...). Ma
Orhan Pamuk, premi Nobel da litteratu-
ra 2006, ha violà il silenzi ordinà davart
ils Armens: «En quest pajais han ins maz-
zà passa in milliun Armens e passa tren-
tamilli Curds, ma da quai na discurr’ins
betg», ha’l declerà en in raschieni cun il
magazin dal Tages-Anzeiger svizzer» (1).

Per ina convivenza duraivla
Pamuk ha fatg pli ch’in gieu da pleds si-
tuond l’acziun da ses roman «Kar» («La
naiv») en la citad da Kars (1750 m sur
il mar), annectada 1878 da Russia e
conquistada enavos 1920 da la 15avla
armada tirca en sia campagna triumfala
cunter l’emprima republica armena
(1918–1920); quella armada fascheva
per cumond al comité naziunalistic
d’Ankara, manà da general Mustafa Ke-
mal (1881–1938). 1921 ha il patg da
Kars confirmà la partiziun dal pajais
tranter Moscau ed Ankara. 2005 ha
l’universitad privata Bilgi (Istanbul) ar-
ranschà ina dieta davart il tabu armen,
cun l’agid da l’anteriur primminister
Erdal Inönü, figl d’in cumpogn da Ke-
mal «Atatürk». L’istoricher Ayhan Ak-
tar, in dals organisaturs, faschend enda-
ment a la dieta ils emprims pleds da
l’imni naziunal tirc: «Na tema betg!» ha
commentà: «Igl è ura d’ans confruntar
cun nossas temas» (2). La diaspora ar-
mena da sia vart na sa emblidar las
nundumbraivlas unfrendas dal geno-
cid, gist sco la diaspora giudaica che sa
regorda da la «schoa». Era l’Armenia in-
dependenta d’oz, ertavla da l’Uniun so-
vietica, fa endament las mazzacras e su-

frientschas da 1915–1920; dentant
ha’la autras prioritads, cunzunt il ba-
segn urgent d’in cunfin avert cun ses vi-
schin principal, la Tirchia. In schurna-
list genevrin da derivanza armena ha
scrit gia 1984: «Il problem duain in
schliar tschertgond ina convivenza pa-
schaivla duraivla tranter Armens, Tircs,
Curds e lur vischins. En quest senn dua-
in ins gia oz (…) superar ils demunis dal
naziunalissem e dal fanatissem» (3).
Quai levan er ils var 100 000 umans
ch’èn ids 2007 suenter la bara da Hrant
Dink, unfrenda da lezs demunis.

In agen stadi per ils Palestinais
En il medem cudesch, pia gia avant 25
onns, cumparegliava l’autur il destin
dals Armens cun quel dals Arabs da Pa-
lestina. Las elecziuns da favrer 2009 en
l’Israel han manà a la furmaziun d’ina
regenza naziunalistica che refusescha
il princip d’in stadi arab palestinais.
Primminister Netanjahu ha vivì e lavu-
rà plis onns en ils Stadis unids, nua ch’el
ha blers amis. Il moviment israelian
d’opposiziun «Schalom arschav» («La
pasch uss») (4) ha gist derasà in artitgel
d’Aluf Benn entitulà: «Vers la collisiun
tranter Obama e Netanjahu» e publitgà

ils 8 d’avrigl 2009 en la gasetta «Haa-
rez» («Il pajais»). L’autur scriva: «Cun in
acziun senza precedent pina la squadra
d’Obama ina confruntaziun pussaivla
cun Netanjahu, infurmond commem-
bras e commembers democrats dal par-
lament [federal] davart la politica da
pasch e la posiziun da la regenza nova
da l’Israel (...). L’equipa d’Obama spe-
tga in conflict cun Netanjahu areguard
il refus da lez da sustegnair la creaziun
d’in stadi palestinais sper l’Israel. Du-
rant las davosas emnas han funcziuna-
ris da Washington (…) agì prevesend
ina discordia cun l’Israel areguard la po-
litica da pasch (…). I sa tracta d’impe-
dir Netanjahu da gudagnar il sustegn
dal parlament [american]; en quest
senn punctuesch’ins che president Oba-
ma mettia pais sin la segirtad da l’Israel
e veglia restar fidaivel a la cunvegna
d’agid militar suttascritta da George W.
Bush. Obama resguarda tuttina ina
schliaziun cun dus stadis sco element
central da sia politica en il Proxim
Orient; quai ha’l dit puspè glindesdi [ils
6 d’avrigl] cun far in discurs en Tirchia.
El vul pretender da Netanjahu l’adem-
pliment dals impegns surpigliads da ses
antecessurs, pia che lez acceptia il prin-
cip d’in stadi palestinais, blocheschia la
colonisaziun [en Cisjordania], bandu-
nia ils avantposts illegals e garanteschia
in agid economic e da segirtad a l’auto-
ritad palestinaisa. Ils represchentants da
la regenza han punctuà ch’il duair d’ac-
cumplir ils agens impegns obligheschia
er ils Palestinais (…). Netanjahu duai
definir sia posiziun en matg a Washing-
ton.» L’artitgel na di nagut da l’intschess
palestinais dominà dal moviment Ha-
mas; dentant pari propi che Washing-
ton veglia far fin cun la parzialitad da
Bush a favur dal naziunalissem israelian
e tschertgar ina schliaziun da cumpro-
miss cun las varts pertutgadas. Il viadi
en Tirchia mirava er a persvader la vart
araba da prender serius il ferm propiest
dal president.

1) Amalia van Gent, Leben auf Bruchlinien.
Turitg (Rotpunktverlag,
ISBN 978-3-85869-377-8) 2008, p. 269.
2) Cità en: Amalia van Gent, Leben …
(sco nota 1), p. 272.
3) Armand Gaspard, Le combat arménien.
Losanna (L’Age d’Homme) 1984, p. 127.
4) http://www.peacenow.org.il. Posta
electronica: gerard@lapaixmaintenant.org

La matta da Vrin ei el cass d’ademplir
era quei giavisch. Ella semetta a meisa
sper siu hosp e selegra che quel lai gustar
siu puschegn.

Mierta ei ina tschecca persuna, matta

empau avanzada, plitost pintga che
gronda, cun egls intelligents. Sper la lo-
scha postura dil Battesta eis ella ina rosa
sflurida, ed igl ei buca da reproschar ad
ella, sch’ella mira cun admiraziun e talien
sin quei um. «Eisi iu stupent tochen
cheu?» empiara ella il cavalè cun tun fa-
miliar.

«Veramein», fa quel. «Sch’ei va adina
schi bein, less jeu buc esser auter che ca-
valè della Greina.»

«Vesas uss! Jeu hai saviu che quei sei-
gi la plazza per tei. Sche ti vegns damogn

culsTessines e fas ina buna scargada, sche
valas ti zatgei ella vallada.»

«Teidla, Mierta, cun quei da tschei
maun dils cuolms vegn Battesta a frida,
mender stat ei cullas caussas da cheu.»

Sur la fatscha pallida da Mierta va ina
fina cotschnur. «Ei stat meglier che quei
che ti sminas», di ella encurend siu
maun.

«Bab ha teniu mirau, co ti fetschies la
cargada, ed era incantaus. Sulet dal
tschiep ch’era buc il tiu e dalla capiala
brattada ha el fatg curvien. Mo ti vegns
a saver, pertgei ti has fatg quei scomi.»

«Per ch’ils da Vrin hagien zatgei da
discuorer», replica Battesta riend.

«Ti eis adina il medem», reproscha
Mierta denter spass e detschiert. Ell’en-
vida siu giuven da prender, e cu quel de-
clara ch’el hagi avunda, dost’ella il fatg e
propona da serender en stiva. En quei
mument splunt’ei vid la finiastra. Omis-
dus seretegnan e teidlan. «Ussa sas ti stiz-
zar», di Battesta sut vusch. Mierta fa quei
e sil fiat vegn ei sblatschau dado casa.
Battesta teidla, sche ei seigi in u plirs, fer-
ton che la matta sependa tementada vid
siu bratsch.

«Ussa mein nus en stiva», di Batte-
sta, e per l’emprema gada, dapi ch’el
stat en relaziuns cun Mierta, tila el
quella vitier sesez. Quei daventa per
proteger ella da steccas sil passadi mal-
vugliu denter cuschina e stiva. «Envida

la cazzola», camond’el, schiprest ch’els
ein entrai.

Mierta ha buca ried d’anflar ils zul-
prins, mo vegnend ella impedida da ne-
ginas varts, sto ei la finala reussir.

«Sche jeu vess cheu mia ghitara, can-
tass jeu per tei ina canzun cursera», di
Battesta tugnond ina melodia sco per
empruar la vusch.

«Cantar sas ti ella Greina», replica
Mierta in stel malpazienta. «Ussa tedlass
jeu tei a discuorer quels paucs muments
ch’ei cuoza.»

«Ti has raschun», conceda Battesta se-
placcond sil canape. «Vegnius er’jeu pro-
piamein per dumandar ina negla. Has ti
ina che flurescha per mei?»

«Quei dependa», fa Mierta cun tun
pli reservau. Ell’ei semessa a seser sper la
meisa, suenter ch’ella ha giu envidau la
cazzola. Battesta senta ch’el vegn stu-
schaus encunter ina decisiun. El empro-
va d’untgir ora, mo anfla buc il dretg ca-
raun.

«Oh, per ina negla!» spropos’el ga-
gliard.

Cheu lai Mierta curdar il tgau en ses
mauns ed entscheiva a bargir sur la mei-
sa en. Battesta stat sco da star sin spinas.
El po vertir tut dano larmas. El stat sin
peis cull’intenziun da mitschar or dad
esch. Mo in sentiment da cumpassiun re-
tegn el en mesa stiva. El vegn in pass ana-
vos e sepusa sur la persuna singluttonta.

«Buca bargir, Mierta, jeu hai fatg mo
spass.»

«Jeu hai avunda da tut quei spass», la-
menta la cumbrigiada denter dus sin-
gluts. – «Stoi jeu dir, che jeu hagi bugen
tei?» reproscha Battesta carsinond las
tempras della matta.

«Oh, silmeins in plaid, ch’ins sappi
tgei crer!»

Mierta ha alzau il tgau e mira cun egls
bugnai sin Battesta. Igl ei dapli che mo
malaveta che plaida ord quella egliada.
«Jeu hai patertgau, ch’ei fussi bi dad es-
ser mo nus, d’haver liug e fiug ed in af-
fonet en tgina cun egls schi stgirs e caulds
sco ils tes», scutina ella.

«Battesta ei buc igl um per viver quei
siemi», replica il cavalè absents.

«Tgisà pertgei buc?»
«Battesta sto esser libers da far tgei

ch’el vul.»
«Ed esser in da negin?»
«El ei staus da negin sia veta.»
Mierta ha ina replica silla lieunga, mo

ella seretegn e laguota la spida. «Lu stoi
jeu salvar mias neglas per in auter», fa el-
la cun tun resignau.

Ei dat in silenzi en stiva. Ella combra
dasperas tgula in letg. Per quel che ha fatg
bargir la feglia eisi penibel da sentir la vi-
schinonza dil bab. El vul s’absentar.
Mierta retegn buc el, il cuntrari, ella pren
la cazzola e sclarescha il stgir zuler. Aschia
ha ella fatg cun mintgin che ha giavi-

schau da s’absentar. Ella ha fatg quei le-
vamein inaga u l’autra, tochen ch’ella era
giuvna e sperava sin meglier, mo cursera
va ei vess.

Battesta ei arrivaus odem zuler ed en-
quera la siara. El vegn buca dad arver.

«Spetga», di Mierta, promta da segidar
era aunc cun quei. Mo ella vegn medema-
mein da far nuot. Curios? Il slegn lai stu-
schar, mo igl esch tegn. Battesta emprova
culla forza. Adumbatten! Sco per tentar lai
el suenter in stelin, mo buca dapli.

«Aha!» vegn ei sur las levzas dil Bat-
testa. Enaquella dat ei ina risada o sin
scala. Ina vusch che fa da brausel tarlaha:
«Il cavalè pindraus, hi, hi hi. Uonn mun-
glassen ils cavals pertgirar il cavalè, buca
ch’el sbagli la pastira, hi, hi.»

«Il giavel porti!» sgregna Battesta mal-
pazients. El enquera nua ch’ei schassi
suenter vid sava ed onzas, mo tut ei so-
lid vid igl esch-casa della Mierta.

«Co fagein nus?» di el da quei malsegir.
«Jeu vi clamar ora ad el, ch’el deigi far

liber la tempradira», di Mierta resoluta.
«Gregori, Gregori!»

La vusch da brausel dado igl esch se-
retegn en sias parlamanzas. «Tgei giavi-
scha Mierta?» fa ella cun tun midau.

«Da tei giavisch’ella nuot, che ti sap-
pies», grescha Battesta tussegau. Ina no-
va risada ei la risposta a quell’explosiun
malprecauta.

Cuntinuaziun suonda

